
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Л. Н. ТОЛСТОЙ : ӨГҮҮЛЛЭГҮҮД (“Улсын Хэвлэлийн газар” Улаанбаатар 1982) номын өмнөх үг

	 

	Аль ч үеийн хүмүүс зохиол бүтээлийг нь амтархан уншиж, дэлхийн уран зохиолын санд хүндтэй байр эзэлдэг уран бүтээл туурвисан зохиолчдын нэгэнд оросын нэрт зохиолч Л. Н. Толстой зүй ёсоор тооцогддог билээ. Түүний зохиолыг манай гарагийн соёлт улс орон бүрд орчуулан уншигчдын хүртээл болгосоор ирлээ.

	Манай уншигчид ч түүний бүтээлээс, тухайлбал: “Дайн ба энх», “Анна Каренина», “Сэхээрэлт” роман “Хаджи-Мурат», “Кавказад олзлогдсон хүн», “Найрын дараа” зэрэг өгүүллэг, туужийг нь амтархан уншсан билээ.

	Энэ удаа, дэлхийн сонгодог зохиолчдын бүтээлээс эх хэлээрээ унших хүсэлд хөтлөгдөн буй уншигч нартаа зориулж Л. Н. Толстойн урьд нь орчуулагдаагүй зарим өгүүллэгийн жижиг түүврийг өргөн барьж байна.

	Хавтасны зураг ба чимэг зураг : Жан Беро (1849-1935)-гийн “Биллиард” зургийн хэсгээс

	 

	 

	Гурван цаг орчимд юм даа. Их зочин (манайхан түүнийг ийн нэрлэжээ), (түүнтэй дандаа хамт явдаг) бас нэг сахалтай эзэнтэн, бяцхан торгон цэрэг, жүжигчин агсан Оливер, Пан зэрэг дээдэс тоглож байлаа. Олон ч хүн байсан даа.

	Их зочин, ноёнтой наадаж байв. Би ч яах вэ тоолуураа барьж биллиардын ширээг тойрон энд тэнд гараад ес дээр дөчин найм, арван хоёр дээр дөчин найм гээд л тоолж явлаа. Маркер1 бидний ажил гэдэг чинь хэлэн дээр юм тавиагүй, хоёр хоног нүд хамхиагүй байсан ч хамаагүй орсон шааригийг аваад л хашхираад гүйж явах нь тэр шүү дээ. Тоолж явангуутаа харах нь ээ урьд нь үзээгүй эзэнтэн орж ирээд ийш тийшээ харж байснаа зөөлөн сандал дээр сууж харагдав. За тийм байж.

	«За энэ чинь хаанахын хэн гэгч юм бол доо?” гэж дотроо бодож байлаа.

	Сүлжмэл эрээн өмд, чамин богинохон сюртук элдэв юм зүүсэн алтан гинж унжуулсан хилэн хантааз өмссөн нь дөнгөж оёдолчны гараас гарсан гэлтэй шинэхэн ажээ.

	Цэвэрхэн хувцастайн дээр өөрөө цэвэрхнийг нь яана. Өндөр зэгзгэр биетэй, үсээ урагш нь маяглуулан мушгируулсан, улаа бутарсан царайтай ёстой л нэг эр шиг эр байв.

	Бид яах вэ, долоон жорын амьтныг хардаг хойно, тэдэн дотор чинь сайн ч бий, саар ч бий тэгээд л жирийн нэг маркер хэдий боловч хүн хүний занд тааруулж, ухаандаа ёс горимын зах зухыг гадарлаж эхлэх юм л даа.

	Нөгөө эрхмийг харваас таних хүнгүй бололтой таг чиг сууна. Шив шинэхэн хувцастайг нь үзвээс англи ч юм уу харийн хүн, эсвэл энд тэндээс яваа гүнгийн нэг нь болов уу гэж дотроо бодлоо. Залуухан атлаа цаанаа л буурьтай, хажууд нь суусан Оливер хүртэл баахан дүлгэнээд байв. Тоглоом ч дууслаа. Их зочин хожигдчихоод:

	— Чи дандаа худлаа тоолох юм, наашаа харж тоолохынхоо оронд ийш тийшээ юм харж байдаг гэж над руу агсарч байна шүү.

	Баахан харааснаа цохиураа чулуудчихаад яваад өглөө. Далд ормор доо чамайг! Орой тийшээ ганц өрөгт тавин цөлхөөвөөр ноёнтой тоглодгоо мэдэхгүй ганц лонх макон2 алдчихаад өрвөлзөж байгааг нь. Тийм л зантай хүн дээ. Заримдаа ноёнтой хоёр цаг хүртэл тоглохдоо хэн нь ч мэдээжээр биллиардын ширээний уутанд хийх мөнгөгүй болчихсон атлаа:

	— Хорин тавыг буланд хийе болох уу?

	— Бололгүй дээ гэлцэж байдаг сан.

	Би ч бас усан нүдтэй цусан зүрхтэй хүн болохоор ялимгүй осолдоод шааригийг нь буруу тавьчихвал намалдаглачих санаатайг нь яана.

	— Өнгөөр тоглоогүй мөнгөөр тоглож байна гээд л загнана шүү дээ.

	Үйлийг минь мөн ч их үзсэн дээ!

	За, тэр ч яах вэ. Их зочныг явсан хойно ноён:

	— Та надтай тоглохгүй сэн болов уу? гэж шинэ ирсэн эрхмээс асуусанд цаадах нь:

	— Дуртайяа тоглоё гэж байна.

	Түүний сүртэй суусан гэж яана даа. Цаанаа яггүй шартай эр бололтой, тэгсэн атлаа босоод биллиард руу очихдоо гэнэт айв бололтой. Айхгүй ч гэсэн арзайна гэдэг болов бололтой. Шинэ хувцас өмсгөлдөө түүртсэн ч юм уу, олон хүн харснаас эвгүйцсэн ч юм уу, ер нь л шалчийгаад явчихлаа. Нэг л хачин хажуулдан явахдаа ширээний уутанд халаасаа ороолдуулаад, цохиураа шохойдохдоо цэрдээ алдаад байлаа. Шаариг оруулах тоолондоо царай нь улайж, хүн хүн рүү харна. Ноён ч яах вэ догьширсон эр болохоор гарынхаа салааг шохойдож, ханцуй шамлаад баахан чиглүүлж байгаад л тас няс хийтэл оруулна. Харин багашаархан хүн байсан нь яамай. Хоёр бил үү, гурван өрөг тоглоод ноён цохиураа тавьж асуусан нь:

	— Эрхмийн алдрыг мэдэж болох сон болов уу?

	— Нехлюдов.

	— Таны эцэг корпус хамаандалж явсан уу?

	— Тийм ээ, гэснээ францаар баахан юм ярьсныг би мэдэх биш дээ. Бодвол удам судраа хуучилцгаасан биз.

	— А ревуар3, тантай танилцсандаа их баяртай байна гэж ноён өгүүлж гараа угаагаад хооллохоор явж одоход өнөөх маань харин цохиураа бариад ширээний дэргэд ганц нэг шаариг өнхрүүлээд зогсож байв. Бид яах вэ шинэ хүнтэй хэчнээн л хөгжүүн байвал төчнөөн сайн гэж боддог улс хойно, би шааригаа хурааж эхэллээ. Тэгтэл өнөөхийн чинь царай нь час улайж:

	— Дахиад тоглож болох уу? гэж байна.

	— Бололгүй дээ. Тогло л гэж биллиард байдаг юм байгаа биз дээ гээд түүн рүү харсан ч үгүй цохиураа далд хийж байлаа.

	— Надтай тоглоно уу?

	— Тэгье л дээ, эрхэм ээ гээд шааригаа өрлөө.

	— Эрхэмтэн шургахаар тоглох сон болов уу гэж хэлэхэд

	— Шургах гэсэн чинь юу гэсэн үг вэ? гэж асууж байна.

	—Яах вэ, та хожигдвол надад тавьтын зоос өгч, би хожигдвол ширээн доогуур мөлхөхгүй юу гэлээ.

	Хараажаар ийм юм үзээгүй хүнд их хөгтэй санагдаа биз, инээд алдаад тэгье гэж байна. Тэгэхээр нь би

	— Та урьдчилж надад хэдэн оноо өгөх вэ? гэсэнд

	— Чи надаас муу тоглодог юм уу гэж байна.

	— Муугаар барах уу, тантай эгнэх хүн бидний дотор үгүй гээд тавьчихлаа.

	Ингээд тоглож гарлаа. Өнөөх маань будаач гэхээр сахлаа будав гэгчээр арчаагүй тоглож байна. Пан хажууд суучихсан:

	— Ай бас сайхан шаариг! Энэ бас сайхан цохилоо гэж дэвэргэж байна.

	Ай бас даа! Цохих нь цохих боловч тооцоолно гэж огт үгүй. Ёс юм хойно эхний өрөгт би хожигдож ширээн доогуур уухилан мөлхлөө.

	Оливер, Пан хоёр босон харайж цохиураар ширээ балбан:

	— Ай юутай сайхан! Дахиад, дахиад! гэцгээв.

	“Дахиад” байхдаа яах вэ. Ялангуяа Пан өөрөө бол тавьтын зоосны төлөө биллиардын ширээ байтугай “Цэнхэр гүүрэн” доогуур орохоос буцахгүй атлаа:

	— Ай сайхан. Булуу нь халах яагаа ч үгүй гэж хашхирч байх юм.

	Бүхэнд зартай тоглоом ч Петрушка маркер гэдэг маань би шүү дээ. Засуул Тюрин бид хоёр л байсан юм.

	Би ч мэдээжийн хэрэг яаж тоглодгоо харуулсангүй, дахин нэг хожигдоод:

	— Эрхэм минь, би ч таны гарын ая даахгүй юм байна аа даа гэсэн чинь инээж байна.

	Дараа нь би гурав хожиж, тэр эрхмийг дөчин естэй, өөрөө юу ч үгүй байхдаа цохиураа ширээн дээр тавиад:

	— Эзэнтэн нэг боочих уу? гэв.

	— Боох гэдэг чинь юу вэ? гэж байна.

	— Та нэг бол гурван рубль хожих, эсвэл юу ч үгүй хоцрохгүй юу гэсэн чинь:

	— Юу гэнэ ээ хө. Би чамтай ямар мөнгөний төлөө тоглосон уу. Мангуу золиг! гээд царай нь улсхийгээд явчихлаа. Тэр дахин хожигдчихоод:

	— Дур ханалаа гэж байна.

	Цоо шинэхэн, английн дэлгүүрээс авсан бололтой түрийвч гарган нээх нь гайхуулж байгаа бололтой. Тэр нь дүүрэн мөнгө, дандаа зуутын дэвсгэр шүү.

	— Надад задгай алга аа гэснээ түрийвчнээсээ гурван рубль гаргаж:

	— Хожигдлынхоо хоёрыг чамд өглөө, бусдаар нь архи авч ууна биз дээ гэж байна.

	Баярлаж гялайснаа хэллээ. Үзтэл сайн хүн байжээ! Ийм хүнтэй мөлхөхөд яах вэ дээ. Гачлантай нь мөрийтэй тоглодоггүй хүн юм. Тиймгүй бол эвийг нь тааруулж байгаад хорь юм уу дөчин рубль тоншчихож болох байв. Пан мөнөөхөн залуу ноёны мөнгийг харчхаад

	— Надтай нэг өрөг үзэхгүй сэн болов уу? Та мөн ч сайхан тоглолоо доо гээд л гөлөг шиг шарваганав.

	— Үгүй дээ, Уучлаарай. Би завгүй гээд явчихлаа.

	Ер нь Пан гэж ямар ч хүн байсан юм, чөтгөр л мэднэ байх. Нэг нь түүнийг Пан гээд дуудчихсан, тэгээд л тийм хочтой болчихжээ. Биллиардын өрөөнд өдөржин суугаад л харж байдаг хүн сэн. Цаадуул нь түүнийг зодож нүдэж, харааж загнаад тоглоомд хавьтуулдаггүй атал тамхи татаад л сууна. Харин ёстой нэг цэвэрхэн тоглодог... барам байж билээ!

	За тэр ч яах вэ. Харин нөгөө Нехлюдов дараа нь ирлээ. Гурав дахиа ирлээ. Тэгээд бүр салахыг байлаа. Өглөө үдэшгүй л ирнэ. Гуравтаар задгай, пирамид тоглохыг хэдийн сурчихжээ. Нүүрэмгий ч болж, хүн бүхэнтэй танилцаад дандаа л тоглож байх боллоо. Мөнгө зоос ихтэй, нэртэй хүний нүүртэй хүү гэж хүн бүр хүндэтгэнэ. Харин их зочинтой нэг удаа ам мурийсан юм.

	Уул нь шал дэмий юмнаас болсон юм.

	Ноён, их зочин, Нехлюдов, Оливер өөр нэг хүн задгай тоглож байлаа. Нехлюдов пийшингийн дэргэд нэг хүнтэй яриад зогсож байсан, их зочин цохих ээлжтэй, нанчид хүртчихсэн байж л дээ. Цохих шаариг нь яг пийшингийн чигтэй өнхөрч байв. Тэр талд зай муутайн дээр мань хүн далайж цохих дуртай эр байв. За тэгээд өнөөх чинь Нехлюдовыг хараагүй ч юм уу, санаатай ч тэгсэн үү шаариг цохихоор далайнгаа модоороо Нехлюдовын цээж рүү буулгачхав! Хөөрхий ч дуу алдаад л явчихлаа. Тэгээд яасан гээ? Их зочин, бүдүүлэг амьтан, уучлал ч гуйсангүй! Тэр ч байтугай түүн рүү харсан ч үгүй цааш явахдаа:

	— Юу гэж үүгээр үймэлдэнэ вэ! Хүнийг алдуулчих юм. Газар мунд аа юу? гэж үглэв.

	Нехлюдов царай нь зэвхийрэн түүн рүү ойртон ирээд юу ч болоогүй юм шиг эелдгээр

	— Эрхэмтэн эхлээд өршөөл гуйвал яасан юм бэ? Та намайг цохиод авлаа шүү гэвэл цаадах нь:

	— Юуны чинь өршөөл уучлал, би хожих ёстой байлаа. Гэтэл алдсан шааригийг минь одоо оруулчихна даа гэж байна.

	Тэр дахиад л:

	— Та өршөөл гуйх ёстой гэлээ.

	— Зайлаад өгөөч ээ. Юу гэж ээрээд байгаа юм гээд шааригаа харж байна.

	Нехлюдов бүр дэргэд нь очоод гараас нь барьж:

	— Энэрэлт эрхэм ээ! Та бүдүүлэг амьтан юм гэчхэв.

	Хариугүй чөргөр, залуухан дээрээ хүүхэн шиг улайчхаад байгаа атлаа нүд ам нь гялалзаад давшилж байхдаа сүртэйг нь яана. Их зочин бол булиа өндөр хүн, Нехлюдовтой зүйрлэх ч юм алга!

	— Юу-у, би бүдүүлэг болж байна уу?! гэж хашхирангаа түүн рүү нударга зангидан дайрлаа. Тэгтэл ч цөмөөрөө босон харайж, гар хөлөөс нь зууралдан тэднийг салгалаа. Чи би гэлцэж байснаа, Нехлюдов:

	— Энэ хүн, намайг доромжилсон тул миний санааг амрааж өгөг гэсэн нь ухаандаа ирүүл тулалдаанд дуудсан хэрэг байв. 

	Ноёд дээдэс гэгч тийм зантай улс хойно... яаж ч болохгүй. Дээдэс ээ гэж! Нөгөөх нь:

	— Санаагаа амраадаг чинь ч гонж байх аа. Наадах чинь нусгай жаал, өөр юу ч биш. Би түүний чихийг тас мушгих хуна даа гэв.

	— Та үзэлцэх дургүй байгаа бол өөдтэй ч хүн биш байна даа гэж Нехлюдов хэлэв.

	Бараг уйлчих дөхөөд байгаа бололтой.

	— Чам шиг шалдан бандийг юу ч гэж байсан тоохгүй гэж нөгөөх нь хэлэв.

	Ингээд тэр хоёрыг өөр өөр өрөөнд орууллаа. Нехлюдов ноёнтой түнш байв. Тиймээс:

	— Бурхныг бодоод, түүнийг надтай тулалдуулахаар ятгаж үзээч. Тэрээр согтуу байсан тул ухаарах магадгүй. Ийм юмыг зүгээр өнгөрөөж хэрхэвч болохгүй гэж гуйсанд ноён ч явлаа. Гэтэл их зочин:

	— Би ирүүл тулалдаан, дайн хоёрын аль алинд үзэлцэж явлаа. Гэхдээ, бяцхан хүүхэдтэй үзэлцэхгүй. Чадашгүй ээ, тэгээд гүйц ээ гэжээ.

	Ингээд наана уу, цаана уу гэлцэж байгаад нам жим болцгоосон юм. Харин их зочин манайхнаар үзэгдэхээ больсон доо.

	Шарыг нь гозойлгочихвол шаггүй омогтой тархи байсан юм. Тэр Нехлюдов чинь... Харин бусад талаар ч маруухандаа.

	Нэг удаа ноён:

	— Энд чиний юу чинь байдаг юм бэ? гэж асуухад,

	— Юу ч байдаггүй гэж хариулав.

	— Яагаад юу ч байдаггүй бил ээ?

	— Яагаад байх ёстой юм бэ?

	— Юу яагаад гэж?

	— Яах вэ, би одоо хүртэл ингээд л явсан юм чинь болохгүй нь юу билээ?

	— Ингээд явна гэсэн чинь юу гэсэн үг вэ? Тийм байх ч учиргүй дээ! гээд элэг мадгүй инээсэнд сахалтай эрхэм ч тачигнатал хөхрөв.

	— Огт үгүй гэж үү? гэж асуугаад,

	— Огт үгүй гэхээр нь элгээ хөштөл хөхрөлдөнө. Тэд түүний юуг нь шоолоод байгааг би ч ухаарлаа. За тэгээд юу болдог бол доо? гээд харж байлаа. 

	Тэгтэл ноён:

	— Одоо явна аа гэсэнд:

	— Ярихгүй ээ гэж байна.

	— За боль доо! Ёстой хөгийн юм. Зүрхээ жаахан чангалчих, тэгээд явцгаая гэж байна.

	Шил шампан дарс надаар авчруулж ууцгаагаад өнөө муу хүүг аваад явцгаалаа.

	Шөнө дунд өнгөрөөж ирцгээлээ. Хоол зооглохоор суусныг үзвээс Атанов, Разин ноён, Шустах гүн, Мирцов гээд л дээдсийн сор нь цугларчээ. Цөмөөрөө л Нехлюдовыг магтаж инээлдэцгээнэ. Намайг дуудахад нь очвол цөмөөрөө зэгсэн халамцжээ.

	— Эзэнтэндээ баяр хүргэ! гэцгээхээр нь,

	— Юунд тэр билээ гэж асуухад

	Сурсан нь гэл үү, гэгээрсэнд нь гэл үү нэг юм хэлснийг нь мартаж орхиж.

	— Баяр хүргэе гэсэнд өнөөх маань нүүр нь улайчхаад дэмий л инээмсэглэж сууна.

	Тэр ч яах вэ. Нөгөөдүүл хөл хөөрцөг болон биллиард тоглохоор болоход харин Нехлюдов нэг л биш ээ. Нүд нь талимаарч, уруул амаа шилэмдэн дандаа зогьсуулаад ганц үг аятай хэлж чадахгүй болчихсон байлаа. Юм үзээгүй амьтныг арай дэндүүлчихсэн нь үзтэл ил байв. Тэр бээр биллиардын ширээ тохойлдоод өгүүлэх нь:

	— Та нарт инээдэм, надад ханиадам боллоо. Би яах гэж ингэв ээ. Үүний төлөө ноён чамайг, өөрийгөө ч насан турш өршөөхгүй дээ гээд л тачигнатал хөхөрч нулимс гаргана. Халамцуу болохоор юу ярьж байгаагаа ч мэдэхгүй байгаа бололтой.

	Ноён түүн рүү маасганан очиж:

	— Боль доо, шал дэмий юм! Анатолий минь харьцгаая гэсэнд

	— Би хаашаа ч явахгүй. Яах гэж би ингэв ээ, гээд тачигнатал хөхөрнө. Тэгээд биллиардын тэндээс явдаггүй шүү. Юм үзээгүй балчир амьтан аргагүй юм даа.

	Тэр иймэрхүү паянтай манайхаар аанай л ирсээр байв. Нэг удаа ноён, түүнээс салдаггүй сахалтай эрхэмтэнтэй хүрч ирлээ. Хэргэм язгууртай ч хүн юм уу, халаа чөлөөнд гарсан хүн ч юм уу, юу ч атугай нь дээдэс түүний Федотка л гэлцэнэ. Загзайчхаад нүдэнд хүйтэн амьтан атлаа бас ч цэмцгэнүүр, сүйхээр л заларч явдаг сан. Дээдэс түүний юунд нь болж сайн байдгийг бурхан л мэдэх биз. Федотка, Федотка гээд л, хоол ундны нь мөнгийг төлөөд л байдаг. Айхавтар золиг байсан юм! Алдсанаа өгнө гэж үгүй, авахдаа адтайг нь яана! Мөнөөхөн их зочин түүнийг харааж зүхэж, хүн амьтан харсаар байтал зодож нүдээд, ирүүл тулалдаанд хүртэл дуудаж байсан боловч... ноёнтой сугадалдаад л явж байдаг сан...

	— Чи надгүйгээр тав ч алхахгүй ээ. Нэр минь Федот ч, нидэр нь яггүй шүү гэнэ.

	Алиа ч дамшиг байв даа. За, тэр яах вэ. Нөгөөдүүл ирээд:

	— Гурвуул задгай тоглоё гэцгээв.

	— Тэгье гэж байна.

	Өргийн гурван рублиэр тоглоцгоов: Нехлюдов ноёнтой наана цаана гэлцэнэ.

	— А, түүний хөл юутай сайхан. Хөл ч юу ч биш, гэзэг нь мөн сайхан аа л гэнэ.

	Ийнхүү тоглоомоо ч харахгүй ярилцана. Харин Федотка бол дөнгөхөө мэдэх хүн тул айхавтар сайн тоглож байхад цаад хоёр нь дандаа алдаад байв. Ингээд хүн бүрээс зургаан рубль хожлоо. Ноён тэр хоёр ямар тооцоотойг бурхан л мэдэх биз. Ямар ч гэсэн бие биедээ мөнгө өгдөггүй улс байсан, харин Нехлюдов хоёр ногоон дэвсгэрт гаргаад түүнд өгөв. Цаадах нь:

	— Үгүй ээ, би чамаас мөнгө авахгүй. Хоёулаа энгийнээр тоглоё. Өөрөөр хэлбэл нэг бол хоёр дахин ихэснэ, эсвэл хайнцана гэлээ.

	Би шааригийг нь өрөв. Федотка эхэлж цохиод тоглож гарлаа. Нехлюдов зүгээр л тоглосон дүр үзүүлж цохих аядаж байснаа 

	— За больё дэндүү амархан юм гэсэнд Федотка харин учрыг нь мэддэгээрээ тоогоо ахиулсаар л байлаа. Тоглоом дуусахад цаадах нь хэнэггүй царайлаад хожчихсон байв.

	— Дахиад бүгдэд нь тоглочих уу гэв.

	— Тэгье гэлээ. Дахиад л хожчихлоо.

	— Дэмий юмнаас эхэлсэн юм даа. Би чамайг нэг их хожих хүсэл алга,нэг боочих уу? гэв.

	— Тэгье.

	Ямар ч гэсэн тавин рубль гэдэг хайран юм шүү. Сүүлдээ Нехлюдов өөрөө ч “нэг боочихъё” гэнэ. Боосоор байгаад хоёр зуун наян рублиэ алдчихав. Федотка зайтай амьтан болохоороо энгийн тоглохдоо хожигдоод булан тоглохдоо хожоод байв. Ноён харж сууснаа хэрэг бишдэхийг гадарлаад:

	— Асе, асе4 гэлээ.

	Болихтой манатай! Улам нэмээд байлаа.

	Байн байсаар Нехлюдов маань таван зуу гаруй рублиэ алдав. Федотка цохиураа тавиад:

	— Дур ханав биш үү? Би ядарчихлаа гэж байна.

	Санаа нь бол мөнгө л хожиж байвал үүр цайтал ч тоглох эр л дээ. Маяглаж байгаа ёоз нь тэр юм биз. Цаадах нь бүр дон шүглэсэн юм шиг дахиад, дахиад л гэх юм. 

	Федотка:

	— Үгүй дээ, үнэндээ ядарчихлаа. Дээшээ гаръя, тэнд хариугаа авна биз гэв.

	Дээр ноёд дээдэс хөзөр тоглодог байлаа. Эхлээд преферанс тоглох авч дараа нь дуртай ч дургүй ч гүйгээд байна даа хөөрхий. Федотка түүнийг балласан тэр өдрөөс хойш манайхаар гүйдэг болгочхов. Нэг хоёр өрөг тоглочхоод л дээшээ гарцгаана.

	Тэнд юу болцгоодог байсныг бурхан л мэдэх байх. Харин өнөөх маань, ёстой л Федоткийн өрөөсөн дугуй боллоо шүү. Урьд нь цэвэрхэн дэгжин, үс зүс сайтай чамин эр харагддаг байсан бол, одоо өглөө ирэхдээ арай гайгүй тэгснээ дээшээ гараад л үс толгой нь сэгсийж, хувцас хунар нь өд шохой болж, гар нь хир болчихсон ирнэ.

	Нэг удаа мөн л тийм болчихсон, царай нь хувхайрч уруул нь чичрэн ноёнтой маргасаар дээрээс бууж ирлээ.

	— Би түүгээр бүдүүлгээ (гэл үү юу гэлээ?) дуудуулж, тоглоомоос гадуурхагдаж байж чадахгүй. Би түүнд арван мянгыг өгсөн байтал тэр ядахдаа хүний дэргэд арай болгоомжтой байхад болно доо гэсэнд ноён:

	— За больж үз дээ. Федоткад уурлаад яадаг юм гэв.

	— Үгүй ээ, би үүнийг зүгээр өнгөрүүлэхгүй.

	— Боль, боль, Федоткатай наана цаана гэлцэж нэр нүүрээ бараад яана.

	— Тэнд чинь танихгүй хүмүүс байсан шүү дээ.

	— Тэглээ гээд яах вэ. Би түүнийг чамаас уучлал гуйлгаад өгье л дөө. Тэгэх үү гэв.

	— Үгүй гэв.

	Цааш нь францаар баахан юм ярилцсаныг нь би ойлгосонгүй. Тэгээд яав гэвэл, тэр оройдоо л Федоткатай оройн хоол идэж эв найрамдалдаа орсон доо.

	Тэр тэгээд өнгөрлөө. Нэг удаа ганцаараа ирээд:             

	— За би сайн тоглож байна уу? гэж байна.      

	Бид яах вэ хүн бүхнийг долигонох үйлтэй улс хойно сайн л гэлээ. Үнэндээ бол сайнтай мантай тоглохдоо ч маруухан тооцоолж чаддаггүй амьтан шүү дээ. Федоткатай хэлхэлдэх болсноосоо хойш дандаа л мөнгөөр тоглодог болов. Урьд нь бол хоолоор ч, шампан дарсаар ч тоглодоггүй байсныг яана. Нэг удаа лонх шампан дарсаар тоглоё гэж ноёныг хэлэхэд:

	— Больё доо, би зүгээр авчруулчихъя. Хөөе! Лонх дарс аваад ир гэдэг байв.

	Одоо бол дандаа л мөрийтэй тоглоно. Ийнхүү өдөр бүр манайхаар ирж эсвэл биллиард тоглож, нэг бол дээшээ гардаг болов. Хүнд олдоод байдаг үүний мөнгөнөөс би яагаад хувь хүртэж болдоггүй юм бэ? гэж бодлоо. Тэгээд:

	— Эзэнтэн, надтай тоглоогүй мөн удав аа? гэлээ шүү.

	Тэгээд тоглолоо. Би арваад тавьтын зоос хожоод:

	— За ноёнтон минь боолт хийчих үү гэлээ.

	Дуугарсангүй. Урьдынх шигээ тэнэг мунхаг ч гэж загнасангүй. За тэгээд боогоод байлаа. Би наяад рублийг нь салгаадахлаа. Тэгээд яах вэ дээ, өдөр бүр л надтай тоглож байдаг болов. Улс тарахыг л хүлээж байдаг бололтой, хүний дэргэд доорд маркертэй тоглохоос зовдог байж л дээ. Нэг өдөр нэлээд хор нь хөдлөв бололтой, жараад рубль алдчихсан ч байсан даа.

	— Бүгдэд нь нэг үзчих үү гэлээ шүү.

	— Тэгье л дээ гэлээ.

	Би хожчихлоо.

	— Зуун хорь хориор тоглоё гэж байна. Дахиад л хожчихлоо.

	— Хоёр зуун дөч дөчөөр үзэх үү? гэнэ. 

	— Ихдэхгүй биз гэлээ.

	Дуугарсангүй. Тоглосон чинь би бас хожчихлоо.

	— Дөрвөн зуун ная наяар үзье гэхлээр нь:

	— Эрхэм минь би ингэж таны дургүйг хүргээд яах вэ дээ. Зуун цаас өгвөл өгнө биз. Өгөхгүй байсан ч яах вэ дээ гэчихсэн чинь дуу нь хадаад явчихлаа, та минь!

	Уул нь хэчнээн дөлгөөн хүн байлаа даа.

	— Би чамайг хэмх цохино шүү. Тоглох байхаа өөрөө мэд гэж байна.

	— Яах ч арга байсангүй.

	— Гурван зуун наяар тоглох сон болов уу гэлээ.

	Хожигдох л гэж тэр шүү дээ.

	Дөчийг нь урьдчилаад өгчихлөө. Тэр тавин хоёртой би гучин зургаатай байв.

	Өнөөх маань шар шааригийг шүргүүлээд арван наймыг хасуулчихлаа. Харин миний шаариг хөндлөнгөөс цохихоор байв.

	Дэмий л шааригаа гадагш үсэргэж гаргах санаатай цохилоо. Тэгтэл юун гарах, хоёр дахь шааригнаас орчихдог байна. Дахиад л хожлоо.

	— За Петрээ (намайг Петрушка гэж дууддаггүй байв) одоо би чамд бүгдийг өгч чадашгүй нь ээ, харин хоёр сарын дараа бол гурван мянгыг ч хамаагүй өгье гэж байна

	Хачин их улайж, үг хэлэхдээ хоолой нь чичирч байна.

	— Тэг л дээ эрхэм ээ гэв.

	Ингээд цохиураа тавилаа. Хар хөлсөө асгаруулан баахан холхиж байснаа:

	— Петрээ нэг боочихъё, гэхдээ бараг уйлан алдаж байв.

	— За яах вэ, тэгье эрхэм ээ! гэлээ.

	— За тэгж үз дээ гээд өөрөө цохиур аваад өгч байна. Би түүнийг нь аваад салахын мөн болж ер нь ч бүр бараатай байх хэрэгтэй учир бүх шааригийг нь шалаар нэг болтол нь ширээн дээр чанга асгачхаад

	— За алив, эрхэм ээ гэлээ.

	Өнөөх маань бантаж гүйцээд шааригаа өөрөө цуглуулж байв. Би “Долоон зуун рубль надад нэгэнт олдохгүйгээс хойш ямар ч байсан хожигдъё” гэж бодоод санаатайгаар муу тоглолоо. Тэгтэл чинь,

	— Чи яагаад албаар муу тоглов гэж байна.

	Өөрөө бол гар нь салганаж шаариг уут руу явангуут гараа сарвагануулж, амаа мурийлгаад шааригныхаа хойноос орчих алдан зүтгэнэ.

	— Ингээд ч нэмэргүй дээ эрхэм ээ гэлээ.

	За тэр яах вэ. Түүнийг энэ өргийг хожихоор нь:

	— Та зуун тавин өргийн зуун наян рублийн өртэй боллоо шүү. Харин би хоолоо идэх минь гээд цохиураа тавьчхаад, хаалга өөд харсан ширээнд суугаад түүний яахыг нь харж байлаа. Тэгсэн чинь, ийш тийш холхиод л хүн харж байгааг мэдээгүй бололтой үсээ зулгааснаа нэг юм үглэж дахиад л үс толгойгоо зулгааж байв.

	Түүнээс хойш найм хоног үзэгдсэнгүй. Нэг удаа их л уруу царайтай гуанзанд ирээд биллиард руу ч орсонгүй.

	Ноён түүнийг харчхаад

	— Явж тоглоё гэлээ.

	— Үгүй ээ би дахин тоглохгүй.

	— За боль доо. Явъя даа.

	— Үгүй ээ явахгүй, би очлоо гээд чамд сайн юм үгүй. Над бол бүр ч муу болно гэв.

	Ингээд дахин арваад өдөр үзэгдсэнгүй. Түүний хойно нэг баяраар айл хунараар орсон бололтой, фрак өмсөж гоёчихсон ирээд өдөржин тоглосноос хойш дараа өдөр нь гурав дахь өдөр нь ирсээр... бас л бахь байдагтаа орчихлоо. Түүнтэй тоглох гэтэл чамтай тоглохгүй, харин авлагатай зуун наян рублиэ сар болоод очиж аваарай гэв.

	Сайн л биз. Тэгээд сарын дараа очлоо доо.

	Бурхан үзэг, одоо байхгүй, пүрэв гарагт ир гэлээ.

	Пүрэв гарагт нь очлоо. Нэг гоё сууц хөлслөн суужээ.

	Гэртээ бий юу гэсэнд нойрсож байна гэцгээлээ.

	За яах вэ, хүлээж л байлаа.

	Зарц нь гэж бидний өрөөсөн, цаана наана байхгүй, хээгүй буурал өвгөн байлаа. Бид хоёр яриа үүсгэлээ. Тэр:

	— Эзэнтэн, бидний байгаа царай энэ. Энэ Петербург гэдэг газар түүний нэр хүндийг ёстой нэг баастаж замыг нь алдууллаа. Хөдөөгөөс ирэхдээ бурхан болооч эзэнтний үед байсан шигээ л ван, гүн, генералуудаар орж гарч, инж, дагавар сайтай гоо сайхан гүнж буулгаж аваад дээдсийн маягаар суух юм бодсон чинь дарсны газраар давхихаас цаашгүй болдог нь мөн ч гачлантай! Уул нь Ртишева хатан чинь эзний минь төрсөн нагац, Воротынцев ноён загалмай зүүлгэсэн эцэг нь юм шүү дээ. Тэгээд ч нэмэргүй. Христосын мэндэлсэн дүйцэн өдөр ганц үзэгдчихээд түүнээс хойш шагайхаа ч байсан. Тэднийхэн, танай эзэн чинь эцгийнхээ шийр хатаахгүй нь гэж надаар л доог тохуу хийцгээх юм. Нэг удаа би түүнд:

	— Эзэнтэн минь, та яагаад, нагацынхаараа орохгүй байна даа? Цаадуул чинь ойрд уулзаагүй, таныг санаж байгаа даа гэсэнд

	— Залхуутай юм даа, Демьяныч! гэсэн шүү.

	Чааваас даа! Архины мухлагаас өөр аятай юм үгүй болжээ. Нэг юм хиймээр аяддаг бол бас яах вэ, үгүй шүү. Хөзөрт орчихсон амьтан, гэтэл ингэлээ гээд ямар олиг байх вэ дээ. Ай хөөрхий, ёстой дээд ч хуримгүй, доод ч хуримгүй гэдэг л болж байна даа!... Талийгаач эзэгтэй бидэнд жигтэй баян эдлэн газар үлдээсэн нь мянгаад албаттай, мянган мод урт, гурван зуун мод өргөн ой модтой байсан юм. Одоо тэгтэл хамаг юмаа барьцаанд өгч албат иргэдээ хувхайруулаад юу ч үгүй болов. Хаанаасаа хаалгач нь гэгчээр бойдаа нь хүртэл албат олноо нэрмэж гахай нүцгэн нохой явган болгохыг нь яана. Ашиг хонжоо л олж байвал бүгд өлбөрч байсан ч түүнд ямар хамаа байх вэ. Саявтар хоёр тариачин эр харьяат нарыг нь төлөөлж зарга мэдүүлж ирлээ. Тариачдыг цөлбөж гүйцлээ гэж байна.

	Тэгээд яах вэ дээ? Өргөдлийг нь уншиж, эрчүүлд арав арван рубль өгөөд “Ингэсхийгээд очно. Мөнгөө авч авцаа өгцөөгөө дуусгаад явна” гэж байна лээ.

	Гэтэл өрөнд баригдсан бид чинь түүнээс яаж амархан салах вэ! Их бага ч гэсэн, энд өвөлжихдөө наяад мянгыг үрэн таран хийсэн, одоо гэхэд ганц ч мөнгө төгрөггүй болоод байна шүү дээ! Өөрийн нь өглөгч зангаас л болоод байгаа юм. Ийм хээгүй хүнд чинь юу ч гэж хэлэх вэ дээ. Өөрөөсөө л болж баларч яваа хүн, өөр юунаас ч биш, гэхдээ муу өвгөн уйлах нь халаг байлаа. Хөгийн ч өвгөн дөө.

	Бага үд болж байхад өнөөх маань сэрээд намайг дуудлаа.

	— Надад мөнгө ирээгүй л байна, муухай юм боллоо доо. Үүдээ хаачих гэлээ.

	Үүдийг нь хаачихлаа.

	— За, чи энэ цагийг юм уу эсвэл энэ алмаз хатгуур зүүг авч барьцаанд өг дөө. Тэгэхэд чи зуун ная байтугай рубльтэй болно, харин мөнгө ирэхээр би буцааж авъя даа гэж байна.

	—Яах вэ дээ, эрхэм ээ, үнэхээр мөнгөгүй бол цагийг чинь авдаг юм уу даа. Би бас таныг бодох юм даа гэлээ.

	Цаг нь лав л гурван зуу хүрнэ гэж би мэдэж байлаа. Тэгээд цагийг нь зуун рублийн барьцаанд өгөөд бичгийг нь аваачиж өгөхдөө:

	— Хожим надад наян рубль өгнө биз. Харин цагаа өөрөө буцааж аваарай гэлээ.

	Ингээд одоо хүртэл надад наян цаасны өртэй үлдсэн юм даа.

	Ийнхүү дахиад л өнжилгүй манайхаар ирдэг боллоо. Хоорондоо яаж ч өгч авдаг байсан юм. Ноёноос л ямар ч гэсэн салдаггүй байлаа. Эсвэл Федоткатай тоглох гэж дээшээ гарна. Тэр гурвын авцаа өгцөө гэж учир нь олдохгүй өгөлцөж авалцаж л байх, хэн нь хэндээ орж байгааг мэдэх аргагүй. Тэр ийнхүү манайхаар өдөр өнжилгүй босго элээсээр хоёр жил болохдоо царай зүс алдаж, ичгүүр сонжуураа ч умартаад бүр болихдоо дэлбэгчид өгөх гэж надаас хүртэл ганц нэг цөлхөөв зээлдэг атлаа ноёнтой бол өргийн зуугаар ч тоглоно.

	Царай нь шарлаж, турж эцээд, уйтгартай донгио болчихлоо. Ирээд нэг хундага абсинт архи балгаж юм идэхдээ диван дээр тэгнэж, дарсаар даруулан уухаараа овоо сэргэх шиг болно.

	Шар тосны баяраар юм сан, нэг ирээд нэг торгон цэрэгтэй тоглох юм боллоо. Тэр нь:

	— Нэг тоглох уу гэсэнд

	— Юугаар тоглох вэ гэв.

	— Лонх Клодвужо дарс болох уу?

	— Бололгүй дээ.

	Тэгээд торгон цэрэг хожиж, зоог барихаар сууцгаалаа. Ширээнд суугаа Нехлюдов:

	— Simon!5 Лонх Клодвужо авчир, тэгэхдээ сайн халаана шүү гэлээ.

	Simon явж хоол авчирлаа, лонх дарс байдаггүй.

	— Дарс яав аа? гэлээ.

	Simon гүйгээд шарсан мах аваад ирлээ.

	— Дарсаа өгөөч гэлээ. Simon таг л байв.

	— Чи чинь солиороогүй биз. Бид хоолоо идчихээд байхад дарс байдаггүй. Дарсыг ямар амьтан, амттантай уудаг юм бэ?

	Simon дахиад л гүйлээ. Ирээд

	— Эзэн тантай уулзъя гэж байна гэлээ.

	Нехлюдовын царай нь улайж ширээнээс огло үсрэн босохдоо,

	— Тэр яах гээд байгаа юм бэ? гэж байна. Тэгтэл эзэн ч үүдэнд ирчихсэн байжээ.

	— Та дансаар идсэн өрөө өгдөггүй болохоор би танд одоо итгэж чадахгүй нь ээ гэв.

	— Тийм ээ, би сарын эхээр өгнө гэж танд хэлсэн биз дээ гэсэнд цаадах нь:

	— Та ч тэгж л айлдсан л даа. Гэхдээ би бас дандаа өр зээлээр өгөөд юу ч авахгүй байж чадахгүй. Би тэртэй тэргүй хэдэн бумаар нь зээлдүүлээд байна гэлээ.

	— За Моншер6 гайгүй дээ. Надад итгэж болно шүү дээ. Лонх дарс явуулчих, би тун удахгүй төлчихнө гээд өөрөө гүйгээд явчихлаа.

	— Таныг юун тухай, дуудаа вэ гэж торгон цэргийг асуухад:

	— Аа, надаас нэг юм гуйж байна гэв.

	— Ганц аяга бүлээн дарс уучихвал мөн ч аятайхан сан гэж торгон цэрэг хэлэв.

	— Simon, яачхав аа чи!

	Муу Somon гүйгээд л явах юм. Архи дарс ч байдаггүй. Гай шүү. Нехлюдов ширээнээс босож над руу гүйж ирээд:

	— Петруша минь, бурхныг бодоод надад зургаан цөлхөөв өгөөч дээ, гэхдээ бүр царай алдчихсан байлаа.

	— Байхгүй дээ, эрхэм минь бурхан үзэг, та бас надад нэлээд өгцөөтэй шүү гэлээ.

	— Би чамд долоо хоногийн дараа дөчин цөлхөөв болгож өгнө гэхээр нь:

	— Байдаг бол ч барьдаг л хүний нэг дээ. Үнэндээ даанч алга даа гэлээ.

	Тэр бээр шүдээ зууж, нударгаа зангидаад шуугин гарч солиорсон хүн шиг хонгилоор харайлгахдаа тархиа шааж,

	— Ай бурхан минь, энэ чинь юу болж байна аа гэж байсан шүү.

	Тэгээд гуанзанд ч оролгүй сүйхэндээ суугаад харайлган одов.

	Бөөн инээдэм боллоо. Торгон цэргийг: 

	— Надтай хоол зооглож байсан эзэнтэн хаачив аа? гэхэд нь

	— Явчихлаа гэлцэв.

	— Юу явчихлаа гэж? Юу хэлүүлэв.

	— Юу ч айлдаагүй шүү, гэнэт л явчихлаа.

	— Хөөний эр юм даа! гэж байв.

	За ингэж түлэгдсэн хүн ч нэг хэсэгтээ л үзэгдэхгүй вий гэж бодож байлаа. Тэгсэн чинь маргааш орой нь хүрээд ирдэг байгаа. Нэг хайрцагтай юм барьсаар биллиардын өрөөнд ороод ирлээ. Хувцсаа тайлаад:

	— За тоглоно доо гэхдээ их л ууртай тухайн харж байв.

	Нэг тоглоод

	— За больё. Яваад надад үзэг цаас аваад ир, захиа бичнэ гэлээ.

	Би санаанд ч орсонгүй цаас авчраад жижиг өрөөний ширээн дээр тавиад:

	— Авчирлаа, эрхэм ээ гэлээ.

	За тэгээд ширээнд суулаа. Нэг юм бувтнан баахан бичиж бичиж царайгаа барайлган босон харайгаад:

	— Миний сүйх ирж үү яваад үзээд ир? гэв.

	Шар тосны баярын тав дахь өдөр гийчид бүжиг наадамд яваад хүн амьтангүй байсан юм сан.

	Сүүхийг нь харах гээд босго алхав уу үгүй юу,

	— Петрушка! Петрушка! гэж нэг юмнаас айх мэт бархирлаа.

	Буцаад иртэл царай нь хувхайрчихсан өөдөөс хараад зогсож байв.

	— Та намайг дуудав уу гэлээ.

	Дуугарсангүй.

	— Юу айлдах сан бол эрхэм ээ? гэсэн бас л таг. Тэгснээ

	— Аа, тийм! Дахиад нэг тоглоё гэв. Тоглоод намайг хожлоо шүү. Би сайн сураа биз гэхээр нь

	— Тэгжээ л гэлээ.

	— Тэгэлгүй дээ. За одоо яваад сүйх хараад ир гээд, өөрөө өрөөн дотуур холхиж гарлаа.

	Ажиг сэжиг ч авсангүй үүдний шатан дээр гартал л ямар ч сүйх байхгүй болохоор нь буцаж орлоо.

	Тэгтэл нэг хүн цохиураар түг хийтэл цохих шиг дуулдлаа. Биллиардын өрөөнд ортол нэг жигтэй үнэр гарч байна.

	Тэгсэн өнөөх чинь шалан дээр цус нөждөө холилдоод уначихсан, хажууханд нь гар буу ойчсон харагдав. Би сүнсгүй айхдаа дуугарч чадсангүй.

	Өнөөхийн чинь хөл нь годгонон татаж байв. Дараа нь нэг хуухираад гулдайгаад өгөв.

	Түүний яагаад ийнхүү хайран биеэ хөнөөж хар нүгэл хийснийг ганц бурхан л мэднэ. Харин нэг ийм цаас орхисон байсан. Надад бол ойлгох ч юм алга.

	Эзэд дээдэс ер яахаас ч буцахгүй шүү!... Дээдэс ээ гэж... Дээдэс л юм даа.

	 

	“Эд баялаг, алдар нэр, ухаан, ариун шударга эрмэлзэл гээд л хүний хүсдэг бүхнийг бурхан надад заяасан билээ. Жаргал, цэнгэлийг эрхэмлэсээр өөрт заяасан өөдтэй бүхнээ балчиг шаварт гишгэлэн хаяжээ би.

	Миний бие нэр төрөө гутаалгаж, аз жаргалаасаа хагацаж, гэмт хэрэг өдүүлээгүй боловч түүнээс долоон доор юм хийсэн минь сэтгэл, оюун, залуу, зандан насаа өөрөө хөнөөжээ.

	Би бохир балчгийн торонд баригдаж, түүнээсээ мултарч ч чадахгүй, түүнд дасаж ч чадахгүй болжээ. Би улам бууран доройтож байгаагаа мэдэвч зогсох чадал нэгэнт үгүй болов. Нэр төрөө алдаж, аз жаргалаа булаагдан, гэмт муу хэрэг үйлдсэн бол ийнхүү арга тасрах минь бас ч арай хийморьтой байна гэж санаа засах билээ. Би нэр төрөө гутаалгасан аваас манай нийгмийн нэр төр гэгчийг үл хайхран харин ч түүнийг үзэн ядаж байх билээ. Жаргал дутваас нэхэн тэмцэх билээ. Ялд унавал гэмших буюу гэсгээлийг хүлээн цагаадах байтал түүнээс ч доор, бузар булайгаа мэдэвч өндийн сэхэж үл чаднам,

	Намайг юу ийнхүү хөнөөв өө? Өөрийгөө цагаатгамаар ямар нэгэн юманд сүйдэн шунаж яваа юу? Үгүй ээ.

	Долоо, тамга, шампан дарс, голын шар шаариг, цэрд, солонгорсон бор дэвсгэртүүд, янжуур тамхи, янхан эмсээс өөр дурсах юм алга! Хэзээ ч мартахын аргагүй мансуурал, гутамшгийн нэгэн хором намайг гэнэт сэнхрүүлжээ. Би санаж мөрөөдөж байсан бүхнээсээ ямар ёроолгүй гүн ангалаар тусгаарлагдан холдсоноо олж мэдээд айдас хүрэв. Бодол санаанд залуу халуун насны минь итгэл, мөрөөдөл, бодлууд урган ирэв.

	Сэтгэл санааг минь тэгтэл хүчтэй саруулхнаар дүүргэж байсан амьдрал, мөнхрөл, бурхны тухай ариухан бодлууд минь хаа байна! Зүрх сэтгэлийг баясган дулаацуулагч хайр дурлалын барих биегүй хүч хаа байна? Дээшлэн сэргэж, гоо сайхан бүхнийг ухааран, ах дүү, амраг садан, ажил төрөл, алдар гавьяа руу тэмүүлэх хүсэл найдвар маань хаачив? Үүрэг зорилгоо ухаарах ч яалаа?

	Хүнд доромжлуулаад, ирүүл тулалдаанд дуудаж байхдаа нэр төрөө бүрнээ хамгаалж байна гэж бодож явлаа. Алдрын дон шүглэсэн чивэлт сэтгэлээ зугаацуулахын тул бурхнаас хайрласан мянга мянган амьтныг ичгүүр сонжуургүй цөлбөн хөнөөсөн хүн нь өнөөх ариун үүргээ тун сайн ухаарч байсан хүн болох би юм шүү. Нэр нүүрээ барсан нэгэн хүн намайг ичгүүр сонжуургүй, хулгай хийхээс ч буцахгүй амьтан гэсэн атлаа намайг гомдоох гэж хэлээгүй гэхэд нь түүнийг цадиггүй амьтан болохоор нь найз нөхөр нь болж үзлээ. Номой явах ичгүүртэй гэхээр нь сэтгэлд ургасан цэцэг болох цэвэр ариун бие сэтгэлээ биеэ худалддаг эмд огтхон ч харамсалгүй тушааж явлаа. Үнэхээр нэг авьяастай заяагдсан хайр дурлалаас өөр сэтгэл зүрхнийхээ ямар ч хөнөөгдсөн хэсгийн хойноос би тэгтэл гонсойхгүй ээ. Бурхан минь! Эмсийн амтыг үзээгүй мөртөө тийн дурлаж чаддаг хүн надаас өөр бий гэж үү!

	Амьдралын босго алхахдаа цэвэр тунгалаг ухаан, хүүхдийн үнэн цагаан сэтгэлийнхээ заасан замаар явсан бол хэчнээн жаргалтай сайхан явах билээ би! Өөрийн замнасан бохир балчиг замаас гэгээн саруул энэ замаар орох гэж би үнэндээ хичээсэн. Өөрт байгаа зориг бүхнээ шавхана гэж өөртөө хэчнээн хэлээд ч болдоггүй байлаа. Ганцаар байхад нэг л эвгүй, өөрөө өөрөөсөө айгаад байх боллоо. Харин бусадтай нийлэхээр өнөөх итгэл хүслээ эрхгүй мартаж, сэтгэлийн дотроос гарах шаардлагыг огоорон дахиад л доройтож эхэлнэ.

	Ингэсээр би өөрийгөө нэгэнт засрахгүй, өөдлөхгүй гэдэг аймшигт бодолд автаад энэ тухай бодохгүй, мартахыг хичээвч арчаагүй гэмшил намайг улам л зовооно. Ингэтэл бусдад аймаар атлаа надад бол баярламаар амиа хорлох бодол анх удаа төрж билээ.

	Тэгэхдээ үүнд ч гэсэн би арчаагүй өөдгүй амьтан байжээ. Гагцхүү торгон цэргээс болсон өчигдрийн булай явдал л санаснаа гүйцээх зүрх зориг надад өглөө. Нэрэлхүү зангаас өөр ариун юм надад үлдээгүй, чухам үүнээсээ ч болж, би энэ насандаа ганц зөв юм хийж байгаа нь энэ.

	Урьд би үхэхийн цагт сэтгэл санаа ариусдаг байх гэж бодож явлаа. Буруу байжээ. Мөчийн дараа би гэдэг хүн алга болох атал үзэл бодол өөрчлөгдсөн юм ер үгүй. Бахь байдгаараа л харж, сонсож бодож сэтгэх бөгөөд гагц бурхан л мэдэж хүнд заяасан гэгээн тодорхой, бат бодолд даан ч харш, жигтэй замбараагүй, савсаг өнөөх л бодол минь хэвээр байна. Хорвоогоос халиад юу болдог, хойчийн өдөр миний үхлийн тухай Ртищева нагацынхан юу гэж ярилцах нь ухаан санаанд яг л адилхан бууж байх юм.

	Хүн гэдэг ухахуйяа бэрх нэгэн билээ” гэжээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Маркер — оноо тэмдэглэн, биллиард тоглуулдаг хүн




	[←2]
	 макон — нэгэн зүйл дарс




	[←3]
	 А ревуар — баяртай гэсэн франц үг




	[←4]
	 Асе — боллоо гэсэн франц үг




	[←5]
	 Семён




	[←6]
	 Моншер — эрхэм минь (Фр.)

